
БисмиллахIиррохьманиррохьим 

 

Хастам бу АллахIна, Iаламаш кхоьллина, уьш кхобуш, кхиош а Волчу. 

Делера салам-маршалла вайн пайхамар волчу Мухьаммадна хуьлда.  

 Пайхамара (Делера салам-маршалла хуьлда цунна) шен сахьихь 

(нийса) долчу хьадисехь аьлла: «Веза-Сийлахь волу АллахI ЦIена ву, Цо 

цIена доцург къобал ца до. Баккъалла а, АллахIа бусалба нахе омра 

дина, элчанашка Ша омра дарх терра. Веза-Сийлахьчу АллахIа боху: 

«ХIай элчанаш! ЦIена (хьанала) долчух даа аш‚ дика Iамал а е аш! 

Баккъалла а, Со аш деш дерг хууш ву». «Аль-Муъминун», 51. Веза-

Сийлахьчу АллахIа боху: «ХIай ийман диллинарш! Оха шайна деллачу 

рицкъанах цIена (хьанала) дерг даа аш». «Аль-Бакъарат», 172. Цул тIаьхьа 

цхьа стаг хьахийра цо, шен некъ бахбелла, месаш хьирчина, ченах вуьзна, 

шен ши куьг (доIина) хьалаайбина (кхойкхуш) волу: «ХIай сан Дела, хIай 

сан Дела!» Цуьнан яахIума хьарам яра, цуьнан молу хIума хьарам яра, 

цуьнан духар хьарам дара, хьарам кхача баош кхиийна вара иза. Цунна 

жоп муха лур ду?!» Муслим. 

ХIара деза хьадис ду, шена чохь Веза-Сийлахьчу АллахIан а, 

Пайхамаран а (Делера салам-маршалла хуьлда цунна) къамел деана, цIена 

дерг схьаэцарна а, хьарам дерг дитарна а уммат тIенисдеш, цуьнгахь дика 

долу дела, сихха тIедогIуш дерг а, хан тоьхна дерг а. Баккъалла а, хьанала 

долчу цIенчу дааро цIена дегI кхиадо, дика Iамал ярна тIехь беркате 

тIеIаткъам бо, АллахIна муьтIахь хиларна тIехь гIо деш а, дог дендеш а и 

долу дела. Цундела аьлла Везчу АллахIа: «ЦIена долчух даа аш‚ дика 

Iамал а е аш!» «Аль-Муъминун», 51.  

Хьарам долчо, хьарам рицкъа дааро а боьха дегI кхиадо. Цо оцу дегIана 

вуон тIеIаткъам а бо. ТIаккха цо оцу дегIана хала до АллахIна муьтIахь 

хилар, цо цуьнга мало а йойту дика хIума дарехь. Цунах уггар доккха дерг – 

цуьнан доIа къобалдар духатуху цо. 

Хьарам дерг дааро а, цуьнца дегI кхиадаро а, цунах пайдаэцаро а доIа 

къобалдар духатуху, къаьсттина, адамаш доIа даре а, АллахIа шайна гIо даре 

а хьашт хуьлуш, халонаш тIеяьхкича. И белхаш цунна а, цуьнан доIа къобал 

хиларна а юккъе хIуьтту, Делан Элчано (Делера салам-маршалла хуьлда 

цунна) ма-аллара, некъ бахбелла, месаш хьирчина, ченах вуьзна, шен ши 

куьг Веза-Сийлахьчу АллахIе доIа деш хьалаайбина, хIай сан Дела, хIай сан 

Дела, бохуш, къар ца луш юх-юха доIа деш волчун хьокъехь.  

ХIара хьелаш доIина жоп даларехь герга валош дерш ма ду: 

1. Иза (шен некъ бахбелла) некъахо ву. Ши куьг айбина доIа деш волу 

некъахо жоп ца луш ца вуьту АллахIа.  

2. Иза, месаш хьирчина, ченах вуьзна, АллахIна хьаставелла ву, шегахь 

куралла гойтуш хIумма а доцуш.  

3. Цо шен Деле доьхуш, ши куьг хьалаайбина, ша къен-миска волу дела, 

Веза-Сийлахьчу АллахIа шена даларе хьашт а волуш.  

4. Иза юх-юха а бохуш ву: «ХIай сан Дела, хIай сан Дела». Ткъа иза, къар 

ца луш, дехар ду. ХIара хьелаш доIина жоп даларехь герга дерш ду, бакъду, 

хьарам дерг дууш хилча, хьарам долчуьнца пайдаоьцуш а хилча, хIокху 

хьелаша цунна пайда бийр бац, цуьнан доIина жоп лур а дац. Абу Ваккъасан 

кIанта СаIда (Дела реза хуьлда цунна) Пайхамаре (Делера салам-маршалла 

хуьлда цунна): «Ахь АллахIе дехахь, доIина жоп луш со хилийта, алий», – 

аьллачу хенахь, Пайхамара (Делера салам-маршалла хуьлда цунна) элира: 

«ХIай СаIд, хьайн яахIума хьанала хилийта ахь, тIаккха доIина жоп луш 

хир ву хьо». 

Веза-Сийлахьчу АллахIа хьанала рицкъа лоьхучунна аьтто бо, цул 

совнаха, хьанала рицкъа лахар Iибадатах хоьттина Цо. Веза-Сийлахьчу 

АллахIа боху: «АллахIера лаха аш рицкъа‚ Цунна Iибадат а, шукра а де 

аш, Цуьнга дерзор долуш ду шу». «Аль-Iанкабут», 17. 

Веза-Сийлахьчу АллахIа боху: «ХIай ийман диллинарш! ПIераскан 

дийнахь ламазе кхайкхича, АллахI хьехон (рузбанан ламазе) сихо е аш‚ 

йохк-эцар дита. Иза шуна дика ду, шу хууш делахь. Ламаз чекхдаьлча  

лаьтта тIехь дIасадаржа шу‚ АллахIан комаьршо (рицкъа) лаха аш, 

АллахI дуккха хьехаве аш  декъала хир ду шу». «Аль-ДжумуIату», 9,10.  

Цуьнан маьIна – аш рицкъа лаха йохк-эцарца а, кхиболчу хьанала белхашца 

а. Веза-Сийлахьчу АллахIа хIокху аятехь Iибадат дар а, рицкъа лахар а 

вовшех доьзна далийна. 

Веза-Сийлахьчу АллахIа боху: «АллахIа шаьш йогIар а‚ шайна чохь 

Шен цIе хьехаян а магийначу хIусамашкахь (маьждигашкахь) – Цунна 

тасбихь (ламаз) деш (нах) бу Iуьйрана а‚ суьйрана а. Нах бу (цу чохь)‚ 

АллахI хьехорх‚ ламаз хIотторх а, закат даларх а шаьш юкъахбохур 

боцуш махлелоро а‚ йохкаро а. Уьш кхоьру (къемат) дийнах‚ шена чохь 

дегнаш а‚ бIаьрса а херцалур долчу». «Ан-Нур», 36, 37. 

АллахIа и нах хьахийна, уьш хIума юхкуш а, оьцуш а, рицкъа лохуш а 

бу, амма ламазан хан тIехIоьттича, йохкар а, эцар а дитина, АллахIна Iибадат 

дарна тIебоьрзуш бу, аьлла. ТIаккха шаьш ламазах паргIатбевлча, шайн 

йохк-эцаре а, рицкъа лахаре а боьрзу уьш. ХIорш бу-кх, Веза-Сийлахьчу 

АллахIан дашца шаьш Iамал еш берш: «ХIай ийман диллинарш! АллахI 

хьехорх (дийнахь-бусий дечу пхеа ламазах) шу духа ма тухийла шун 

бахамо а‚ шун доьзалаша а. И деш берш  уьш бу эшам хилларш». «Аль-

Мунафикъун», 9. Уьш бу-кх, хьанала новкъахь рицкъа лахар а, Веза-

Сийлахьчу АллахIна Iибадат дар а шайгахь хилийтинарш. 

Адамана мегар дац, рицкъа лахарехьа а, даьхни гулдарехьа а ваьлла, 

ламаз дита я АллахIа важиб дина шена тIедиллина долу Iибадат дита а. Цо 

шегахь хилийта безаш бу и ший а болх. Рицкъа лахаран шен хан ю, Iибадат 

даран а шен хан ю. Iибадатна лерина йолу хан рицкъа лахарна йойур яц я 

рицкъа лахарна лерина йолу хан Iибадатна йойур яц. Бакъду, цо цаьршинна 

юккъехь низам хIоттор ду, хIунда аьлча цунна рицкъа а, даьхни а оьшу, шена 

а, шен доьзална а кхача латто, мискачу нахана сагIина дала а, АллахIан 

новкъахь цуьнца къахьега а. АллахIан новкъахь шен дегIаца къахьегарх 

хоттаделла ду шен даьхница харж яр. Баккъалла а, АллахIа хьанала рицкъа 

лаха арабовлуш берш а, АллахIан новкъахь къахьега арабовлуш берш а 

цхьана могIарехь хьахийна. Веза-Сийлахьчу АллахIа боху: «Цхьаберш 

лаьтта тIехула лелаш бу, АллахIан комаьршо (рицкъа) лоьхуш, 

цхьаберш АллахIан новкъахь тIом беш бу». «Аль-Муззаммил», 20. 

ХIара дерриг а – бусалба стаге рицкъа лахарехь омра дина хиларна 

тIенисвеш ду, дохка дечиг даккхарца я коьрта тIехь мохь бахьарца и делахь 

а, нахера хIума оьшуш а, цаьрга хIума йоьхуш а и цахилийтархьама. Делан 

Элчано (Делера салам-маршалла хуьлда цунна) аьлла: «Шух цхьаъ шен 

чуханаш схьаэцна, цул тIаьхьа лома вахар, тIаккха шен коьрта тIехь 

дечиган цIов беана, цо и бохкар, тIаккха АллахIа цунна кхачам а бар иза 

боьхкинчу мехах – иза цунна дика ду цо нахе ехарал, цара цунна луш 

хуьлийла иза я, ца луш, вухатухуш хуьлийла иза». Бухари. 

Рицкъа лахар шарIо тIебиллина болх бу, иза Iибадат дарца а, АллахIан 

новкъахь къахьегарца а цхьана могIарехь бу. Бусалба стагана тIехь важиб ду 

рицкъа лахар, амма рицкъа лахарехьа а ваьлла, Iибадат дарехь ледарло еш я 

ламазан хан зен йойуш, я жамIатехь ламаз дан а ца воьдуш Iан бакъо яц 

цуьнан. Бакъду, цуьнга омра дина хIокхуьнца а, вукхуьнца а, хIора хIума 

шен-шен хенахь дарца. АллахIан новкъахь шен даьхни сагIина луш волу 

хьолада – Веза-Сийлахьчу АллахIна гергахь доккха дарж долуш ву. 

Баккъалла а, АллахIа хастийна шайн даьхни дийнахь а, буса а, къайлах а, гуш 

а сагIина луш берш. АллахIа уьш хастийна, царна боккха мела бала чIагIо а 

йина Цо. Маккара Мадинате хIижрат дина дIабахана болу миска нах Делан 

Элча (Делера салам-маршалла хуьлда цунна) волчу баьхкира, тIаккха цара 

элира: «ХIай Делан Элча, хьоладай дIабаха, шорта ял яьккхина». Делан 

Элчано (Делера салам-маршалла хуьлда цунна) элира: «ХIунда боху аш 

иза?» Цара элира: «Оха санна ламаз до цара, оха санна марха а кхобу 

цара, бакъду, цара сагIа доккху, ткъа оха сагIа ца доккху (аьтто 

цахиларна)». Шайгахь даьхни долу дела сагIа лора цара, ткъа хIижрат динчу 

къечу нахехь даьхни дацара. Оцу балхо гIайгIане бина хилла уьш, дика хIума 

дар уьш дезаш болу дела. ТIаккха Делан Элчано (Делера салам-маршалла 

хуьлда цунна) элира: «Ас цхьана хIуманна тIенисдай шу, цуьнца шу шайл 

хьалха баханчарна тIаьхьакхуьур долуш, шайл тIаьхьа богIучарал шу 

хьалхадевр а долуш, шух терра цхьа а хир воцуш, аш диннарг ша дина 

воцург». Цара элира: «Нисдехьа, хIай Делан Элча». Делан Элчано (Делера 

салам-маршалла хуьлда цунна) элира: «ХIора фарз ламазал тIаьхьа 33-зза 

субхьа́налло́хIи эр ду аш, 33-зза аль-хьамду лилла́хIи эр ду аш, 33-зза 

Алло́хIу акбар эр ду аш, бIе дузуьйтуш эр ду аш: ла́ ила́хIа иллалло́хIу 

вахьдахIу ла́ шари́ка лахIу, лахIуль-мулку ва лахIуль-хьамду ва хIува 

Iала́ кулли шай-ин къоди́р». Уьш дIабахара, самукъадаьлла, ламазал 

тIаьхьа и дешнаш баха буьйлабелира уьш. И хезира хьалдолчу церан 

вежаршна, тIаккха цара аьлларг элира цара а. ХIижрат дина болу миска нах 

юха а Делан Элча (Делера салам-маршалла хуьлда цунна) волчу баьхкира, 

цара элира: «ХIай Делан Элча, хьалдолчу тхан вежаршна хезна оха 

аьлларг, оха санна цара а эли иза». Делан Элчано (Делера салам-маршалла 

хуьлда цунна) элира: «Иза АллахIера комаьршо ю, цо Шена луучунна 

луш йолу, АллахI йоккхачу комаьршонан Да ву». Муслим. 

ХIокху хьадисо гойту, рицкъа лахар а, даьхни гулдар а бусалба стеган 

карахь хилар. Веза-Сийлахьчу АллахIа цIена а, хьанала а долу даьхни лаха 

шен аьтто бар – шегахь сий а, боккха пайда а болуш ду. Цундела АллахIа 

Шен лешна рицкъа лахар а, даьхни гулдар а тIедиллина, Цо царна 

билгалдина хьанала дерг а, хьарам дерг а. Хьанала дерг билгалдина Цо, 

цаьрга иза схьаэцийта, хьарам дерг а билгалдина Цо, уьш цунна 

генабовлийта. Даьхни ларде аьлла омра дина хиларо, неха даьхнина тIе 

куьйгаш кхийдочарна таIзар дар тIедиллина хиларо а, иза ца хилча йиш 

йоцчу пхеаннах (дин, дегI, хьекъал, сий, даьхни) хиларо а тIенисво бусалба 

динехь даьхни лараме хиларна. Веза-Сийлахьчу АллахIа боху: «Къола дина 

стаг а, къола дина зуда а – цаьршиннан куьйгаш (цхьацца куьг) даккха – 

цаьршимма динчунна бекхам беш а, АллахIера таIзарна а. И АллахI веза 

а‚ хьукма нийса деш а ву». «Аль-Маидат», 38. 

АллахIа важиб дина, нехан даьхни лачкъийначу къуьнан куьг даккха, 

аьлла, и даьхни лараме долу дела, иза шен доцчо цунна тIе куьйгаш кхийдо 

мегар доцуш. Веза-Сийлахьчу АллахIа боху, нехан некъаш хедош, цаьргара 

нуьцкъах даьхни схьадоккхуш лелаш болчу зуламхойн хьокъехь: 

«АллахIаца а‚ Цуьнан Элчанца а тIом беш болчеран а‚ лаьтта тIехь 

бохамаш беш лелачеран а бекхам бу уьш байар‚ я ирхъохкар‚ я церан 

куьйгаш а‚ когаш а бахар дуьхь-дуьхьал дерш, я махках бахар. Иза 

царна дуьненахь сийсазалла ю‚ эхартахь царна доккха долу Iазап а хир 

ду». «Аль-Маидат», 33. 

Делан Элчано (Делера салам-маршалла хуьлда цунна) аьлла: «Бусалба 

стеган даьхни хьанала дац, цуьнан лаамца иза дацахь». Ахьмад. 

Бусалба стеган даьхни лараме ду, цуьнан цIий а, цуьнан сий а лараме хиларе 

терра. Делан Элчано (Делера салам-маршалла хуьлда цунна) тIаьххьара хьаж 

дечу шарахь хьехам беш элира: «ХIай нах! Баккъалла а, шун цIий а, шун 

даьхни а, шун сий а вовшашна хьарам ду шуна, хIара де хьарам хиларх 

терра, хIокху баттахь, хIокху шахьарахь а. ЛадогIа, ас дIакхачийний 

шуьга?!» Бухари. 

 Вовшашна юккъехь Iехор а, харцдерг дийцар а, ямартло яр а, 

харцонца нехан даьхни даар а хьарам дина ду. Веза-Сийлахьчу АллахIа боху: 

«Аша ма даа вовшийн даьхни харцонца‚ хьаькамашна тIе а лелаш нехан 

даьхни даархьама къа латорца‚ шайна хуъушехь (и шайн доцийла)». «Аль-

Бакъарат», 188. 

Веза-Сийлахьчу АллахIа боху: «ХIай ийман диллинарш! Вовшийн 

даьхни ма даа харцонца‚ шу вовшашна реза а долуш йохк-эцаран даьхни 

иза дацахь. Шайн догIмаш ма дайа аш, баккъалла а, АллахI шуьца 

къинхетаме ву». «Ан-Нисаъ», 29. 

Харцонца даьхни даар а, бакъо йоцуш стаг вер а цхьана могIарехь 

дагардина АллахIа. ХIокху вай дийцинчу дерригено тIенисво, даьхни лараме 

а, сий долуш а хиларна.  

Веза-Сийлахьчу АллахIа боху: «Шайн даьхни сонтачаьрга дIа ма ло‚ 

АллахIа шуна цунна тIехIоттар (Iалашдар) делла долу». «Ан-Нисаъ», 5.  

АллахIа ца магийна даьхни зен дайар, и зен дойур долчу сонтачаьрга далар а.  

Делан Элчано (Делера салам-маршалла хуьлда цунна) аьлла: «Баккъалла а, 

АллахI реза ву шуьгахь долчу кхаа хIуманна, И дезаш вац шуьгахь долу 

кхо хIума: И реза ву аш Шена Iибадат дарна, Шеца накъост ца лоцуш; 

шу дерриг а АллахIан динах тасадаларна а, декъа а ца луш; АллахIа 

шайна тIехIиттийначарна аш хьехам барна а. Цунна ца деза шуьгахь 

долу кхо хIума: аьллера-бахара бохурш; дукха хеттарш дар а; даьхни зен 

дайар а». Муслим.  

Веза-Сийлахьчу АллахIа билгалбина даьхни гулдарехь шарIо магийна 

некъаш: йохк-эцар лелорца, йолах хIума (аренда) яларца а. Цо дихкина 

хьарам даьхни гулдар, хьарам некъаш лелор а, уьш лелорца бакъо йоцуш 

даьхни кара а догIуш. Цо хьарам йина боьха а, хьарам а йолу хIуманаш 

(къаьркъа а, хьакха а, самукъадоккху гIирсаш а, къен елла хIума а, жIараш а, 

хьарам долу суьрташ а) йохкар. Веза-Сийлахьчу АллахIа Ша цхьа хIума 

хьарам йича, цунах мах эцар а хьарамдо, Делан Элчано (Делера салам-

маршалла хуьлда цунна) ма-аллара. Хьарам хIума а юхкуш, цуьнан мах бууш 

верг жуьгтех тера ву. АллахIа царна хьарам йинера къен еллачу хIуманан 

мохь, цара оцу тIехь мекарло йира, и лала а йина йоьхкира цара, тIаккха 

цуьнан мах а биира, шайна хьарам йинчу хIуманах даьккхина даьтта дохкар, 

цуьнан мохь йохкар санна дац, моьттуш. Ткъа хIара Везчу АллахIа хьарам 

динчуьнгахь мекарло лелоран некъ бу. Делан Элчано (Делера салам-

маршалла хуьлда цунна) аьлла: «АллахIера неIалт хуьлда жуьгташна, 

къен еллачу хIуманан мохь шайна хьарам йича, и лалийра цара, тIаккха 

иза йохка а йоьхкина, цуьнан мах биира цара». Муслим.  

Делан Элчано (Делера салам-маршалла хуьлда цунна) юха а аьлла: 

«Баккъалла а, АллахIа Ша цхьа хIума хьарам йича, цуьнан мах а 

хьарамбо». Абу Давуд. 

 Хьарам хIуманаш – къаьркъа а, кхидолу дегI дахош долу маларш а, 

наркотикаш а, цигаьрка а, дегI дахош йолу буц а – йохка мегар дац. Массо а 

хьарамйина хIуманаш, йохка а, шеца са яьккха а, шен мах баа а мегаш яц. 

Баккъалла а, хьарам хIуманах схьаэцна мах а иштта хьарам бу, цуьнан цIе 

хийцаеллехь а, и хьарам хилар хийцалуш дац. Веза-Сийлахьчу АллахIа 

хьарам дина кхаъ (взятка) эцар. Баккъалла а, Пайхамара (Делера салам-

маршалла хуьлда цунна) неIалт аьлла кхаъ оьцуш волчунна а, и луш 

волчунна а, царна юкъалелачунна а. Кхаъ бохург – иза хьаькамна я Iедалан 

белхахочунна луш дерг ду, цуьнга шен гIуллакх кхочушдайтархьама. Шена и 

кхаъ ца белча, гIуллакхе хьожуш и вацахь, иза бу-кх, АллахIа и 

схьаэцначунна а, беллачунна а, юкъара дуьйцуш леллачунна а неIалт аьлла 

болу кхаъ. АллахIа вай лардойла цунах. И ду-кх хьарам даьхни, Веза-

Сийлахьчу АллахIа жуьгтийн хьокъехь аьлла долу: «Хьарам дерг дууш». 

Хьарам дерг – иза кхаъ эцар ду, иза харцонца вовшийн даьхни даар а ду, 

АллахIа шен хьокъехь аьлла долу: «Аша вовшийн даьхни ма даа харцонца‚ 

оцу даьхница хьаькамашна кхаьънаш (взятка) луш, къа а латош, нехан 

даьхни даархьама, шайна хуъушехь (и шайна хьарам хилар)». «Аль-

Бакъарат», 188. 

 Дуккха наха кхаъ эцарх дерг тидам боцуш дуьту я шен йоцу цIе 

йоккху цуьнан; цара олу: хIара совгIат ду я хьаькамна догIург ду, я Iедалан 

белхахочун догъайар ду, я кхийолу цIераш йоху цара, кхаъ бу аьлла цIе а ца 

йоккхуш. Цуьнан шен йоцу цIе яьккхарх, иза кхаъ бу, харцо а ю, иза 

лелочунна неIалт аьлла хьарам болх а бу. Иштта АллахIа хьарам дина шовкъе 

ловзаршца даьхни гулдар. Цо чулоцу дерриг даьхни, ахча юкъа а диллина 

хьуьнар къовсарехь а, къовсам дIабахьарехь а карадогIуш долу, иза харцонца 

вовшийн даьхни даар долу дела. Делан Элчано (Делера салам-маршалла 

хуьлда цунна) царна юкъара кхо хIума дIадаьккхина, цо аьлла: 

«Къовсавалар ма дац нийса Iад кхоссарехь а, эмкалш а, говраш а масала 

хахкарехь а бен». Абу Давуд. 

 Делан Элчано (Делера салам-маршалла хуьлда цунна) Iад нийса 

кхоссарехь а, говраш а, эмкалш а масала хахкарехь къовсам дIабахьа магийна 

хилла, оцу заманахь уьш берриг а гIазотана оьшуш болу белхаш болу дела. 

Веза-Сийлахьчу АллахIа боху: «Аша кечбе царна дуьхьал шайн тар ма-

лло ницкъ‚ дIайихкина (кийча) говраш а‚ шеца аша кхерам латториш 

АллахIан мостагIна а‚ шайн мостагIна а». «Аль-Анфал», 60. 

Оцу белхашкахь хьалхе яьккхинчунна луш дерг (Iад кхоссарехь я 

говраш а, эмкалш а масала хахкарехь) хьанала долуш, цIена даьхни ду, 

хIунда аьлча АллахIан новкъахь къахьега Iамадарна тIехь иза гIо деш долу 

дела. Бакъду, гIаравалархьама схьаоьцуш дерг – иза шовкъе ловзарех ду. 

Цунах терра, хIара кхоъ доцуш, кхидолчу хьуьнар къовсарехь доккхуш долу 

даьхни – иза АллахIа Шен Къуръана чохь хьарам дина долу шовкъе ловзарш 

ду. Веза-Сийлахьчу АллахIа боху: «ХIай ийман диллина нах! Баккъалла а, 

вахош долу малар а, шовкъе ловзарш а, жIараш а, палтасар а шайтIанан 

боьхачу Iамалх хIума ду, цунна генадовла шу, декъала хир ду шу. 

Баккъалла а, шайтIанна лаьа маларца а, шовкъечу ловзаршца а шуна 

юккъе мостагIалла а, оьгIазло а таса; АллахI хьехорх а, ламаз дарх а шу 

духатоха лаьа цунна. Шайга ма де бохург дуьтий аш?» «Аль-Маидат», 90-

91.    

 Шовкъе ловзарш, къаьркъа а цхьана могIарехь даладо АллахIа, цунна 

генадовла аьлла омра а дина Цо. Ахча юкъа диллина долу дерриг а хьуьнар 

къовсарш, Делан Элчано (Делера салам-маршалла хуьлда цунна) шаьш 

юкъара даьккхина доцурш – уьш шовкъе ловзарш ду, цуьнгахь харцонца 

вовшийн даьхни даар долу дела. Хьарам белхашна юккъехь уггар а боккха 

болх – риба (процент) ю. Веза-Сийлахьчу АллахIа боху: «Шаьш риба 

(процент) юуш берш гIовттур ма бац (къематдийнахь), шайтIано шена 

тоьхнарг гIоттуш санна а бен. Иза ду цара аларна: «Йохк-эцар рибах 

тера ю». Йохк-эцар хьанала йина АллахIа‚ риба хьарам йина Цо. Шега 

шен Делера хьехам а кхаьчна и риба яарха вухакхеттарг, цунна ду 

хьалха дIадахнарг (цуьнгара духадерзор дац цо иза хьарам дале хьалха 

схьаэцнарг)‚ цуьнан болх АллахIехь бу. Юха а цунна тIевирзинарг – уьш 

жоьжахатин дай бу‚ цу чохь уьш гуттар лаьттар бу. АллахIа риба 

иэшайо (беркат дIадаккхарца), сагIанаш кхиадо (мела совбаккхарца). 

АллахI безаш вац инкарло еш берш (риба хьанала ярца), къинош деш 

берш а (риба яарца). Шаьш ийман диллинарш‚ тIаккха дика Iамалш 

йинарш‚ ламаз хIоттадеш‚ закат луш берш – царна мела бу шайн Далла 

гергахь‚ кхерам хир бац царна‚ сингаттаме хир бац уьш. ХIай ийман 

диллинарш! АллахIах кхера шу‚ бухаюьсуш йолу риба йита (и схьа ма 

эца аш)‚ шаьш ийманехь делахь. И аша ца дахь – АллахIера а‚ Цуьнан 

Элчанера а тIом хилар хоийла шуна. Аша тоба дахь – шуна шайн долахь 

долчун кортош (капитал) ду‚ аша зулам дийр доцуш (схьаоьцург 

совдаккхарца), шуна а зулам дийр дац (схьалуш дерг эшорца). Нагахь иза 

(декхархо) халонгахь велахь – аьтто хиллалц тIаьхьатоттур ду (декхар 

схьадехар)‚ аша и сагIина дитахь – дика ду шуна‚ шу хууш делахь». «Аль-

Бакъарат», 275-280. 

ХIара риба юуш болчарна чIогIа кхерам баларца йина чIагIо ю, уьш 

АллахIца а, Делан Элчанца а (Делера салам-маршалла хуьлда цунна) тIом 

беш буй хоуьйтуш. АллахIа а, Цуьнан Элчано а (Делера салам-маршалла 

хуьлда цунна) шеца тIом беш верг – иза эшнарг а, дакъазаваьлларг а, 

хIаллакьхилларг а ву. 

 Веза-Сийлахьчу АллахIца тIом бан хIуттур ма вац цхьа а, АллахIа 

цунна стигланашкахь а, лаьтта тIехь а долу эскарш тIетосуш бен, царна 

дуьхьло ян цуьнан ницкъ кхочур боцуш. Цо цунна тIетосур бу баланаш а, 

цамгарш а, даьхни дIадалар а. Цо цунна тIетосур бу мостагIий а, къуй а, 

зуламхой а. Цо цунна тIетосур ду цIеран Iазап а, хи тIе далар а, ялташ а, 

стоьмаш а талхар, аренгахь а, хIорда чохь а даьхни хIаллакьхилар. АллахIа 

шеца тIом беш волчунна тIе Шен эскарш тосу. АллахIна ду стигланийн а, 

лаьттан а эскарш. Цо царна тIетосур ю чIогIа буьрса цамгарш, лоьрашка 

шена дарба ца далуш йолу. Риба йоккхуш гулдинчу даьхнин беркат, шех 

пайдаэцар а доцуш, Цо дIадоккху цунна и балех а долуш, Веза-Сийлахьчу 

АллахIа ма-аллара: «АллахIа риба иэшайо». «Аль-Бакъарат», 276. 

Риба иэшайо бохучун маьIна – Цо и талхайо, цуьнгара беркат а, пайда а 

дIабоккху, и долахь долчо цунах пайдаоьцур боцуш. Бакъду, и гулдарца 

дакъазаволу иза, дуьненахь я эхартахь а цунах пайдаэцар доцуш. Дуьнен 

чуьра дIавер ву иза, сийсаза а, эшам хилла а волуш. Рибах ийна долу цуьнан 

даьхнина дуьхьал цIе лур ю цунна, жоьжахатин цIергахь цунах латор йолу. 

АллахIа вай лардойла цунах.  

IабдуллахIан кIанта Джабира (Дела реза хуьлда цунна) элира: «Делан 

Элчано (Делера салам-маршалла хуьлда цунна) неIалт аьлла риба юучунна 

(схьаоьцуш волчунна), иза яош волчунна а (луш волчунна), иза дIаязъеш 

волчунна а, оцу тIехь тоьшалла динчу шина тешана а. Цо элира: «Уьш 

(къа хиларехь) цхьатерра бу». Муслим. 

Юучунна неIалт аларх лууш дерг деккъа яар дац, бакъду, цунах лууш дерг 

рибах пайдаоьцуш болу берриг а некъаш бу, яарца хуьлда и я маларца, я 

духарца, я цунах бахам гулбарца, цо иза йиъна яцахь а. Цунах лууш дерг – 

риба эцар ду.  

   Иштта риба эцар – иза яар ду, Веза-Сийлахьчу АллахIа жуьгтийн хьокъехь 

ма-аллара: «Цара риба эцар бахьанехь, шайна йихкина хилла йолу‚ цара 

харцонца нехан даьхни даар бахьанехь а (Iазап делла царна)». «Ан-Нисаъ», 

161. 

Риба схьаэцначунна АллахIера неIалт хуьлу. Башхалла яц, цо цунах 

эцна яахIума йиънехь, я цунах эцна духар тIедоьхнехь, я цунах эцна молу 

хIума меллехь, я цунах машен чу бензин доьттинехь, я и сагIина еллехь, я 

букъа тIехьа тесна йитинехь а. Къемат-дийнахь и жоьжахате вуьгуш кхача 

хир бу цунах. 

 Риба яош волчунна неIалт хуьлу (иза ша лелош болчу белхашкахь 

риба луш верг ву), хьарам долчу хIуманна тIехь гIо деш а, риба схьаоьцуш 

волчунна аьтто беш а и волу дела. Риба луш берш ца хилча, и схьаоьцуш 

берш совцур бара. Бакъду, и болх тидаме ца оьцуш, цара риба оьцуш 

болчарна риба елча, АллахIан неIалтана кIел боьлху уьш. Цара шайн 

даьхнина зен до и дIадаларца, цул совнаха АллахIа неIалт олу царна, шайн 

даьхнина зен а деш, АллахIера неIалт шайна тIеделхадо цара. 

Риба дIаязъеш волчунна неIалт хуьлу (иза риба луш волчо а, оьцуш 

волчо а беш болу барт дIаязбеш верг ву вуьйцург), риба оьцуш волчун я риба 

йоккхучу банкан йозанча хилар бахьанехь, рибаца доьзна долу кехаташ 

хIиттош а, белхаш дIаязбеш а. Иштта волчу стагана Делан Элчано (Делера 

салам-маршалла хуьлда цунна) неIалт аьлла, иза риба юуш я луш вацахь а, 

бакъду, рибах доьзнарг яздеш и хиларца, цунах риба оьцучунна гIоьнча 

хуьлу. АллахIа лардойла вай оцу балхах. Веза-Сийлахьчу АллахIа боху: «Аш 

вовшашна гIо де дика дарна, АллахIах кхерарна а тIехь. Аш вовшашна 

гIо ма де зулам дарна тIехь, мостагIалла лелорна тIехь а. Шу АллахIах 

кхера, баккъалла а, АллахI бекхам чIогIа болуш ву». «Аль-Маидат», 2. 

 Рибана тIехь тоьшалла деш волчу шина тешана неIалт хуьлу 

(рибана тIехь барт беш хIуьттуш болу тешаш бу уьш), АллахIа омра дина 

дела декхарна тIехь тешаш хIиттабе, аьлла, рибана тIехь ца хIиттош.  

Веза-Сийлахьчу АллахIа боху: «ХIай Ийман диллинарш! Шаьш 

вовшашкара декхар доккхуш (цIе тоьхначу ханна) – дIаязде иза. Шуна 

юккъехь и яздечо яздойла нийсонца. Яздийриг дуьхьала ма хуьлийла 

яздан‚ АллахIа ша Iамийна ма-хиллара. Цо яздойла‚ шена тIехь декхар 

долчо дIадуьйцийла. АллахIах кхоьрийла иза – ша кхобуш-кхиош 

Волчу‚ хIумма ма эшадойла цо цунах. Нагахь санна и шена тIехь декхар 

дерг хьекъал доцуш я заьIап велахь‚ я ша дIадийца ницкъ ца кхочуш 

велахь‚ – цуьнан верасо дуьйцийла нийсонца. Шайн божарех шина теше 

тоьшалла дайта». «Аль-Бакъарат», 282. 

   Муьлхха кепара, риба Iалашо йолуш барт барна тIехь тоьшаллина хIуттуш 

верг – иза АллахIан неIалтана кIел воьдуш ву, цо риба ца йиънехь а, я и ца 

еллехь а, я и яздеш ца хиллехь а. Бакъду, оцу тIехь тоьшалла дина цо, и 

бахьанехь риба лелочарна реза хилла иза, оцу тIехь царна гIо а дина цо. 

Цундела Везчу АллахIера неIалт шена хьанал дина цо. ХIокху балхо гойту, 

риба доккха къа долуш, ирча болх хилар. Делан Элчано (Делера салам-

маршалла хуьлда цунна) иза хIаллаквечу ворхIаннах цхьа къа ду, аьлла, 

даккхийчу къинойх лоруш долу.  

 Iарбийн маттахь риба – хIума совдалар, кхиар а ду. Веза-Сийлахьчу 

АллахIа боху: «Цуьнан Iаламатех ду хьуна латта дакъаделла гар. Оха 

цунна тIе хи доссийча (догIа даийтича) – иза меттахдолу‚ кхиа а кхуьу». 

«Фуссылат», 39. 

 ШарIехь риба бохучун маьIна – иза къаьсттинчу даьхнигахь соввалар 

ду, Пайхамара (Делера салам-маршалла хуьлда цунна) шен хьадисехь 

билгалдинчу, цуьнгахь соввалар мегар дац, аьлла: «КIена дуьхьал кIа, 

мекхана дуьхьал мукх а, хурманашна дуьхьал хурманаш а, дешина 

дуьхьал деши, детина дуьхьал дети а, туьханна дуьхьал туьха а, цхьана 

барамехь а долуш, цхьана карара вукхо шен кара схьаоьцуш а лур ду. 

Цуьнгахь совваьлларг я шена совдаккхар лехнарг – баккъалла а, цо 

риба эцна». Муслим. 

 ХIара ялх тайпа, Делан Элчано (Делера салам-маршалла хуьлда 

цунна) шена тIехь сацам бина долу, цунах хIумма а ша санна долчунна 

дуьхьала дохка мегар дац, цуьнгахь совдаккхар а лоьхуш. Иштта цунах 

хIумма а ша санна доцчунна дуьхьал, хан тохарца дохка мегар дац. Делан 

Элчано (Делера салам-маршалла хуьлда цунна) аьлла: «ХIара тайпанаш 

цхьатера ца хилча (хурманашна дуьхьал кIа я детина дуьхьала деши 

доьхкича, тIаккха тайпанаш цхьатера ца хуьлу), аш дохка шайна луучу 

кепара, (цуьнгахь соввалар дихкина дац, бакъду) цхьана карара вукхо шен 

кара схьаоьцуш». Муслим.  

Цунах лууш дерг – вовшех дIасакъастале хьалха, цхьана карара вукхо шен 

кара хуьйцуш ерг схьаэцар ду. Дукхах болчу Iеламнаха хIокху ялх тайпанна 

тIе тарйина риба яккхарехь цунах тера мел ерг.  

Риба яккхар шина кепара ду:  

1. Совьяккхаран риба: цунах лууш дерг – вай хьехийначу хIуманех цхьа 

хIума ша санна йолчунна дуьхьал юхкуш, цаьршиннах цхьаъ совьяккхар ду.  

2. ТIаьхьатоттуш риба яккхар: цунах лууш дерг – йохк-эцарехь мах 

дIабалар тIаьхьататтар ду, мах дIалург деши ахчанна дуьхьал дохкар санна, я 

кIа мекхан дуьхьал дохкар, я хурманаш кIена дуьхьал йохкар, я деши детина 

дуьхьал дохкар, я доллар дийнарна дуьхьал дохкар, я и санна кхиндерш а. 

ХIара ду-кх хан тоьхна риба яккхар, цунах лууш дерг дуьхьал схьаоьцург 

тIаьхьататтар ду. ХIорш бу-кх рибана юкъабогIу белхаш. 

Делан Элчано (Делера салам-маршалла хуьлда цунна) аьлла: «ХIара 

тайпанаш цхьатера ца хилча (хурманашна дуьхьал кIа я детина дуьхьал 

деши доьхкича, тIаккха тайпанаш цхьатера ца хуьлу), аш дохка шайна 

луъучу кепара (цуьнгахь соввалар дихкина дац, бакъду), цхьана карара 

вукхо шен кара схьаоьцуш». Муслим.  

ХIара ду-кх рибах лаьцна доцца алар, и билгалдар а. ХIокху заманахь наха 

лелош кхин а белхаш бу, шегахь риба хилар билггал а долуш:  

1. Шена пайда (совдаккхар) лоьхуш духалург даьхни далар. Масала, бIе ткъа 

(120) эзар сом шена схьалург бIе (100) эзар сом ахча духалург даларх терра. 

ХIара билггала йолу риба ю. Делан Элчано (Делера салам-маршалла хуьлда 

цунна) аьлла: «Пайда тIебогIуш духалург делла хIора даьхни – иза риба 

ю».  

Iеламнехан цхьабарт бу, духалург луш волчо шена пайда хилийта духалург 

даьхни далар – иза риба ю, аьлла. Масала, стага аьлча: «Ас хьоьга духалург 

даьхни лур дац, суна пайда хир болуш а бен», шега деллачул алсама цо 

цунна дIалуш я шен хIусамехь цо и ваха вуьтуш, я шен машен тIехь цо и 

дIасавуьгуш, я цуьнан хьашт цо кхочушдеш – духалург луш волчо бехкам а 

бина, цунна муьлхха кепара хуьлуш болу пайданаш рибана юкъабогIуш бу, 

ахча хуьлийла иза я ахча доцчуьнца. Баккъалла а, духалург даларх лууш дерг 

– иза дика дар ду. Iеламнаха боху: «Юхалург хIума ялар – накъосталла дар 

ду, шех лууш дерг ял хилар долуш, ахь духалург даларца къечу стага 

шен хьашт кхочуш а деш, тIаккха цо хьуна ахь делларг совдаккхар 

доцуш духа а дерзош. Хьуна АллахIера ял хуьлу, ахь хьайн вешин аьтто 

беш гIо дар бахьанехь, хьан даьхнина эшам а ца хуьлуш, цо хьан даьхни 

духадерзадо дела. Духалург даьхни луш волчо совдаккхарна тIехь 

бехкам хIоттор бац. Ша духалург деллачу даьхнина тIера са я пайда 

лахар – иза билггала йолу риба ю». 

Рибах ду цхьайолчу учрежденеша банкашкара схьаоьцуш, кхечу 

компанешка риба яккхарца духалург ахча далар, шайн болх дIабахьа (офис я 

фирма, я туька дIаелла) ахчане уьш хьаштхилча. Оцу компанеша банкашца я 

риба йоккхучу учрежденешца барт бо, шаьш цаьргара духалург даьккхина 

долу ахча дIалучу хенахь совдаьккхина духадерзор ду, аьлла. ХIара ю-кх 

билггала йолу риба, Пайхамара (Делера салам-маршалла хуьлда цунна) 

неIалт аьлла долу диъ тайпа шена чохь долуш: риба юуш верг; иза яош верг 

а; иза дIаязъеш верг а; оцу тIехь тоьшалла деш волу ши стаг а. ХIара ду-

кх риба яарехь долу цхьа дакъа, тахана халкъана юккъехь даьржина долу.  

Тахана хIоьттинчу хьолехь нахана девзаш дац рибаца ийна долу духалург 

даккхар а бен, хIунда аьлча дукхах долчу хьолехь царна ца караво АллахIан 

дуьхьа духалург ахча луш верг. ТIаккха риба яларца духалург ахча доккху 

цара, и бахьанехь шаьш АллахIан оьгIазлонна а, неIалтана а кIел а боьлхуш, 

беркатах дIахаьдда болу хьарам белхаш бан а буьйлалуш. ХIорш ю-кх риба 

яккхарца белхаш беш йолу учрежденеш, Веза-Сийлахьчу АллахIа беркатах 

шаьш дIахадош а, уьш хIаллакьеш долу хIума шайна тIетосуш а йолу. И 

учрежденеш дуьнен чохь хIаллак ца хуьлуш йисча а, цара гулбинчу бахамах 

эхартахь цIеран Iазап хир ду оцу чохь болх бинчу белхалошна. Цундела 

заводаш, фабрикаш, йохк-эцар лелоран меттигаш а дIакъовларх, АллахIа а, 

Пайхамара (Делера салам-маршалла хуьлда цунна) тIом кхайкхорца кхерам 

белла йолу риба яккха а, и риба яларца духалург ахча даккха а мегар дац. 

Риба хиларна юкъадогIуш ду тахана дукхах болчу наха лелош дерг. Цхьана 

кепара ахча кхечу кепара ахчанах духку (хуьйцу) цара, схьаоьцуш дерг 

цхьана хене кхаччалц тIаьхьа а тоттуш. Иза рибан тайпанех уггар чIогIа ерг 

ю, цуьнгахь билггала а, тIаьхьатоттуш а, жехIил хенахь хилла йолу риба а 

йолу дела. Дешин я детин, я кехатан ахча кхечу кепара ахчанах доьхкича, 

схьаоьцуш дерг тIаьхьа а тоттуш – иза тIаьхьатоттуш риба яккхар ду, 

Пайхамара (Делера салам-маршалла хуьлда цунна) аьлла дела: «Цхьана 

карара вукхо шен кара схьаоьцуш, и шиъ дIасакъастар доцуш, юхкуш 

йолу хIума цаьршинна юккъехь а йолуш». Юхкуш-оьцуш волчу шимма, 

шаьшшиъ дIасакъастале хьалха, хIума схьаэцар бехкам бу.  

Цхьанна ахча хийца лиъча, шина стага шаьшшиъ дIасакъастале хьалха 

хуьйцуш дерг схьаэцар бехкам бу, амма и схьа ца оьцуш тIаьхьататтахь – 

рибах уггар чIогIа йолу, билггала йолу риба хуьлу цунах. 

Риба яккхаран куьцах ду тIедиллина (кредитаца) хIума эцар, Пайхамара 

(Делера салам-маршалла хуьлда цунна) цамагийна ду иза. Ибн Iумара (Дела 

реза хуьлда цаьршинна) дийцинчу хьадисехь деана, Пайхамара (Делера 

салам-маршалла хуьлда цунна) элира, аьлла: «ТIедиллина йохк-эцар лело 

шу дуьйладелча, ……… АллахIа шуна тIетосур ю сийсазалла, шу шайн 

дине дерззалц шуна тIера дIайоккхур йоцуш». Абу Давуд. 

ХIун ду и, Пайхамара (Делера салам-маршалла хуьлда цунна) хьахийна долу 

тIедиллина (кредитаца) хIума эцар, наха цуьнца йохк-эцар лело йолийча, 

АллахIа царна сийсазалла тIетосур йолуш? ТIедиллина хIума эцар – иза мах 

дIалург партал (товар) эцар ду, цул тIаьхьа цул лахарчу мехехь шена 

йоьхкинчунна цо и юхкуш, цо шен кара мах схьалург. Масала, 100 эзар сом 

дIалург машен оьцу цо, цул тIаьхьа шен кара схьалуш долчу 80 эзар соьмах 

шена и йоьхкинчунна дIаюхку цо и, цуьнгара сихха 80 эзар сом схьа а эцна, 

цул тIаьхьа цхьа хан ялча цунна 100 эзар сом дIадалархьама. 

ХIара ду-кх хан тоьхна ахчанна дуьхьала ахча дохкар, шегахь совьяккхаран 

риба а, тIаьхьататтаран риба а цхьанакхетта. Совьяккхаран риба ю цуьнгахь, 

100 эзар соьмах 80 эзар эцна дела, тIаьхьататтаран риба ю цуьнгахь, иза хан 

тоьхна ахчанна дуьхьала ахча дохкар долу дела. Баккъалла а, йохк-эцаран 

сурт хIотторца хIилла лело гIортар ду кхузахь дерг, шен Iалашо риба яккхар 

долуш. Цо ала тарло: «Ас риба ца яьккхина, ас цкъа йохка а йоьхкина, юха 

эцна». Вай цуьнга олу: «Ахь бохург нийса дац, иза йохк-эцар яц, иза риба ю. 

Бакъду, йохк-эцаран сурт хIотторца хIилланаш лелош ду шу». Баккъалла а, 

Пайхамара (Делера салам-маршалла хуьлда цунна) дийцина, тIаьхьарчу 

заманахь йохк-эцаран цIарца риба хьанала йийр ю, аьлла. Цунах тера долуш 

кхин а масал ду: мах дIалург партал эцнарг и дIайохка лууш велахь, шена и 

йоьхкинчунна а ца юхкуш, базарахь кхечунна цо иза дIайоьхкича, цунна къа 

дац базарахь и йохка а йоьхкина цуьнан мах схьаэцарх, цо йоьхкинарг цуьнан 

долахь хилла дела. 

ХIара ду-кх тахана дукхах болчу нахана тIеIотталуш дерг, тIедиллина 

хIума схьа а оьций, цуьнца йохк-эцар лело хIуьтту уьш. Мах дIалург 

цхьаьнгара партал схьа а оьций, цул тIаьхьа олу цо: «Ас юхку хьуна хIара, 

суна хIара ца еза, кхуьнан мах беза». ТIаккха и йохкинчо цуьнга олу: «Ас 

хьоьгара схьаоьцур ю иза, нагахь ахь нахана иза юхкур елахь суна схьадала 

дезачул лахарчу мехах». ТIаккха оцу бехкамца цо схьаоьцу и партал, цунах 

риба хуьлу. ХIокху кепара белхаш лелор, йохк-эцар ю а бохуш, риба 

яккхарна тIевуьгуш некъ бу. Йохк-эцар ю бохуш хIилланаш ца лелош, 

тIедала дезарг билгал а деш, цо цуьнга хан тоьхна ахча далар – иза цунна атта 

ма дара, тIедиллина цунна партал йохка а йоьхкина, юха ша йохкинчу мехал 

йорах и схьа а эцна, и кхечунна йохка гIерташ къахьегарал а. Йохк-эцар ю 

бохуш хIилланаш лелочул а, и риба хьалхарчуьнгара схьаэцар атта ма дара 

царна. Уьш хир бара тIаккха билггала йолу риба яьккхинарш, хIара йохк-эцар 

ю, бохуш, Веза-Сийлахь волу АллахI а, бусалба нах а Iехо гIерташ берш ца 

хуьлуш. ХIара ю-кх рибан тайпанех уггар чIогIа ерг. Иза билггала йолу риба 

ю, ша лелочунна неIалт аьлла йолу. Цул сов, цуьнгахь ду харцлер а, ямартло 

яр а, АллахI Iехо гIертар а, бусалба нах Iехабар а – уьш дерриг а къа хилар 

совдоккхуш ду. АллахIа лардойла вай цунах. Ма-дарра аьлча, шарIо хьарам 

динчу хIуманашна юккъехь риба яьккхар даккхийчех къа ду, и йоккхуш 

волчунна АллахIа а, Цуьнан Элчано а (Делера салам-маршалла хуьлда цунна) 

тIом кхайкхийна долу, Пайхамара (Делера салам-маршалла хуьлда цунна) ма-

дийццара, тIаьхьарчу заманахь ша даьржина долу. Цунах ларвалар важиб ду, 

къаьсттина, бусалба наха дукхах долчу хьолехь керста пачхьалкхашкара 

масал оьцуш лелош долчух. Керста наха лелош долу хIума (шовкъе ловзарш, 

риба яккхар, и саннарш а) лело буьйлало бусалба нах а, шайн динца и догIуш 

ду я дац ца хьоьжуш. ХIара ду-кх дуккхах болчу бусалба нахана тIеIотталуш 

дерг. БIаьрзе хилла тIетовжар а, керста нахах тарвалар а ду иза, вайн 

шариIатца и догIуш ду я дац ца хьоьжуш, цара лелош дерг хьанала хетар, и 

цивилизацин кхиамах ларар а ду иза. И бахьанехь дукхах болу бусалба нах 

хьарам белхаш бан буьйлало. Ткъа уьш керста нах ма бу, шаьш динчу 

керстаналлел доккха къа латор доцуш, царах тар ма ло шу. Цара риба яккхарх 

а, уьш шовкъе ловзарех ловзарх а, цара хьаькамашна кхаьънаш даларх а, 

ямартлонаш лелорх а, бусалба нахана мегар ма дац и саннарш лелорехь 

цаьргара масал эца. АллахIа хьарам ма дина бусалба нахана риба яар, амма 

керста наха риба яарца лелориг – шайн керстаналлехь совбийлар а бен ма 

дац, ткъа керстналла дарал доккха къа ма дац. АллахIа Iалашдойла вай цунах. 

Ткъа бусалба нехан декхар ду шайн белхаш, мах барехь йина чIагIонаш а 

кхочуш яр а, нийса лелор а, керста наха лелочух ларбалар а, хIара тайпана 

АллахIа хьарам бинчу белхашкахь царна тIе ца тийжар а, шаьш аларца: 

«Риба яаро Iалам дуьзна, риба хиларехь бен экономикан кхане яц» – 

цхьаболчу Iехабеллачу наха олуш ма-хиллара. Риба яар бусалба нахана 

хьарам ду къематде кхаччалц. Бусалба нехан декхар ду, шайн белхаш 

АллахIан Къуръанаца а, Элчанан суннатаца а нисбар, шариIато тIедиллина 

ма хиллар. Церан иштта декхар ду, цIена экономика хIоттор, хьарам долчух 

ийна йоцуш, шайн динца йогIуш йолуш. ХIара ду массо а бусалба нехан 

декхар. ХIора бусалба стагана тIехь важиб ду хIокху тайпанчу хьарам белхех 

шен дегI духатохар, ша ца алар: «Наха леладо-кх хIара, я нах бу-кх хIара 

саннарг деш». Цунах хьуна делил хир дац АллахIна хьалха хIоьттича, хьо ву 

хьайн дегIах жоп дала дезаш. ХIора стагана шен Iамалийн бекхам бу, 

цхьаммо а жоп лур дац кхечо латийна къа бахьанехь. Массо а бусалба нахана 

важиб ду шайн белхаш хьанал хилийтар, бусалба нахах хIоранна а важиб ду 

къаьсттина ша лелочу балхе хьажар, хьарам белхаш лелочу нахах тарвала ца 

гIертар а.  

Веза-Сийлахьчу АллахIе доьху оха тхайна а, шуна а хьанал долчуьнца 

кхачам бар, хьарам дерг ца оьшуш, Шен комаьршаллица вайн кхачам бар, Ша 

воцчуьнгара хIума ца оьшуш. Оха Цуьнга доьху, хьаналдолчух тоам беш, 

хьарам дерг дуьтуш а, цунна гена довлуш а тхо хилийтар, тхуна а, шуна а Цо 

нийса некъ гайтар а, цунна тIаьхьадазар далар а. Оха Цуьнга доьху, тхуна а, 

шуна а харцдерг билгалдар, цунах лардаларехь аьтто бар а. Баккъалла а, 

АллахI Хезашверг, Жоплушверг а Ву.  

 

ХIоттийнарг – Фавзанан кIант Солихь 

